Монгол Улсын Их Хурлын 2011 оны намрын ээлжит чуулганы Аюулгүй байдал, гадаад бодлогын байнгын хорооны 2012 оны 01 дүгээр сарын 24-ний өдөр (Мягмар гариг)-ийн хуралдаан 16 цаг 10 минутад Төрийн ордны “Б” танхимд эхлэв. 

Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 16 гишүүн ирж, 84.2 хувийн ирцтэй байв. 

Чөлөөтэй: Ш.Сайхансамбуу;
Өвчтэй: С.Баяр, О.Чулуунбат;

Нэг. “Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай Гуравдугаар протокол”-д нэгдэн орох тухай асуудал (зөвшилцөх) 


Хэлэлцэж буй асуудалтай холбогдуулан Гадаад харилцааны сайд Г.Занданшатар, Гадаад харилцааны яамны Гэрээ, эрх зүйн газрын захирал Ч.Баттөмөр, мөн яамны Азийн газрын II нарийн бичгийн дарга А.Төмөр, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 


Протоколд нэгдэн орох тухай асуудлыг Гадаад харилцааны сайд Г.Занданшатар танилцуулав. 


Улсын Их Хурлын гишүүдээс асуулт, санал гараагүй болно. 


Я.Батсуурь: - “Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай Гуравдугаар протокол”-д нэгдэн орох тухай асуудлыг  зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн:
10
Татгалзсан:

0
Бүгд:


10

Гишүүдийн олонхийн саналаар дэмжигдлээ. 

Уг асуудлыг хэлэлцэн зөвшилцсөн тухай болон Байнгын хорооноос гаргасан санал, дүгнэлтийг хуралдааны тэмдэглэлийн хамт Засгийн газарт хүргүүлэхээр тогтов.
Уг асуудлыг 16 цаг 15 минутад хэлэлцэж дуусав. 

Хоёр. Монгол Улсын Засгийн газрын гишүүн, Батлан хамгаалахын сайдыг томилох тухай асуудал


Хэлэлцэж буй асуудалтай холбогдуулан Монгол Улсын Ерөнхий сайд С.Батболд, Монгол Улсын Засгийн газрын гишүүн, Батлан хамгаалахын сайдад нэр дэвшигч Улсын Их Хурлын гишүүн Ж.Энхбаяр,  Монгол Улсын Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 


Монгол Улсын Ерөнхий сайд С.Батболд Монгол Улсын Засгийн газрын гишүүн, Батлан хамгаалахын сайдад нэр дэвшигчийг танилцуулав. 

Танилцуулгатай холбогдуулан Улсын Их Хурлын гишүүн Р.Амаржаргал, З.Энхболд, С.Оюун нарын асуусан асуултад Монгол Улсын Ерөнхий сайд С.Батболд, Монгол Улсын Засгийн газрын гишүүн, Батлан хамгаалахын сайдад нэр дэвшигч Улсын Их Хурлын гишүүн Ж.Энхбаяр нар хариулж, тайлбар хийв. 

Улсын Их Хурлын гишүүн Н.Ганбямба, З.Энхболд, Н.Энхболд, Г.Занданшатар нар санал хэлэв. 

Я.Батсуурь: - Монгол Улсын Засгийн газрын гишүүн, Батлан хамгаалахын сайдад Жадамба овогтой Энхбаярыг томилуулах тухай Монгол Улсын Ерөнхий сайдын саналыг дэмжиж байгаа гишүүд гараа өргөнө үү. 

Зөвшөөрсөн:
12

Татгалзсан:

2

Бүгд:


14

Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Жекей танилцуулахаар тогтов.

Хуралдаан 16 цаг 45 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА







Я.БАТСУУРЬ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД
МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2012 ОНЫ 01 ДҮГЭЭР САРЫН 24-НИЙ ӨДӨР 

(МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 16 цаг 10 минутад эхлэв. 


Я.Батсуурь: - Гишүүдийн ирц бүрдсэн тул. Байнгын хорооны хуралдааны гишүүдийн ирц бүрдсэн учраас өнөөдөр ээлжит хуралдаанаа эхэлье. 

Өнөөдрийн Байнгын хорооны хуралдаанаар гурван асуудал хэлэлцэхээр төлөвлөсөн байгаа. Нэгдүгээрт, Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай гуравдугаар протоколд нэгдэн орох тухай асуудлыг зөвшилцөх асуудал байгаа. Хоёрдугаарт нь, Монгол Улсын Засгийн газрын гишүүн, Батлан хамгаалахын сайдад Жадамба овогтой Энхбаярыг томилох тухай асуудал байгаа. Гуравт нь, Бусад асуудлын хүрээнд Гурав дахь хөршийн бодлого сэдвээр Гадаад харилцааны сайдын мэдээлэл байгаа. Гурав дахь асуудлыг хойшлуулах саналтай байна. Өнөөдөр олон Байнгын хороо хуралдаж байгаа. Тийм. Сонсголоо. Үүнийг ирэх долоо хоног хүртэл жаахан хойшлуулъя. Сайдын асуудлаа хэлэлцье гэдэг тийм саналтай байна. Гурав дахь хөршийн бодлогыг. 

Эхний хоёр асуудлаар хэлэлцэх асуудлаа батлах уу? Өөр саналтай гишүүд байна уу? За тэгвэл хэлэлцэх асуудлаа дэмжиж байгаа нь гараа өргөчихье. За баярлалаа. 
За эхний асуудал. 

Нэг. “Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай Гуравдугаар протокол”-д нэгдэн орох тухай асуудал (зөвшилцөх)

Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай Гуравдугаар протоколд нэгдэн орох тухай асуудлыг, зөвшилцөх асуудлыг хэлэлцье. 


Ажлын хэсгийг танилцуулъя. Г.Занданшатар Гадаад харилцааны сайд, Ч.Баттөмөр Гадаад харилцааны яамны Гэрээ, эрх зүйн газрын захирал, А.Төмөр Гадаад харилцааны яамны Азийн газрын II нарийн бичгийн дарга.

Зүүн Өмнөд Азийн Найрамдал, хамтын ажиллагааны гэрээнд өөрчлөлт оруулах тухай Гуравдугаар протоколд нэгдэн орох тухай асуудлаар танилцуулгыг Гадаад харилцааны сайд Г.Занданшатар хийнэ. 


Г.Занданшатар: - Эрхэм Байнгын хороон дарга аа, эрхэм гишүүд ээ, 


Зүүн Өмнөд Азийн бүс нутагт энх тайван, аюулгүй байдлыг хангах, найрамдалт харилцаа тогтоох, нийгэм эдийн засаг, шинжлэх ухаан, техникийн салбарын хамтын ажиллагааг өргөжүүлэн хөгжүүлэх зорилгоор 1976 онд Индонези Улсын Бали хотноо хуралдсан АСЕАН [Зүүн Өмнөд Азийн бүс нутгийн хамтын ажиллагааны нийгэмлэг англ. Association of SouthEast Asian Nations]-ы анхдугаар дээд хэмжээний уулзалтаар Зүүн Өмнөд Азийн Найрамдал, хамтын ажиллагааны гэрээг байгуулсан. 


Монгол Улсын хувьд 2005 онд энэхүү гэрээг, за энэхүү гэрээнд 1987, 1998 онуудад оруулсан хоёр нэмэлт, өөрчлөлтийн хамт соёрхон баталж нэгдэн орсон. Одоогийн байдлаар тус гэрээнд АСЕАН-ы улсуудаас гадна АНУ, ОХУ, БНХАУ, Канад зэрэг нийт 28 улс нэгдэн ороод байна. 

Ази, Номхон далайн бүс нутгийн улс төр, эдийн засгийн үйл явцад олон талт байгууллагын оролцоо, үүрэг роль нэмэгдэж байгаатай холбогдуулан энхийг эрхэмлэсэн, тусгаар тогтносон ямар ч улсаар бүрдсэн бүсийн байгууллага тухайн гэрээнд нэгдэн орох боломжийг олгох зорилгоор Ханой хотноо болсон АСЕАН-ы бүсийн чуулганы сайд нарын XVII уулзалтын үеэр энэ тухай, энэ гэрээний Гуравдугаар протоколоор нэмэлт, өөрчлөлт оруулсан юм. Энэ Гуравдугаар протокол хүчин төгөлдөр болсноор Европын холбоо зэрэг бүс нутгийн байгууллагууд түүнд нэгдэн орох боломж бүрдэнэ. Энэ бол Монгол Улсын ашиг сонирхолд харшлахгүй бөгөөд эрх зүйн ямарваа нэгэн нэмэлт, үүрэг хариуцлага хүлээхгүй. Түүнчлэн энэхүү гэрээний хүрээнд зөвхөн АСЕАН-ы гишүүн орнууд энэ гэрээ хэлэлцээрт нэгдэн орох боломжтой байсан бол энэхүү нэмэлт, өөрчлөлт орсноороо шинээр Европын холбоо зэрэг бүс нутгийн байгууллагатай хамтран ажиллах улс орнууд нээгдэн орох бололцоо нээгдэх юм. 

Тэгээд энэ АСЕАН-ы хамтын ажиллагааны гэрээний хүрээнд Европын холбоо зэрэг бусад улсуудтай бас хамтын ажиллагааны бололцоо нээгдэх учраас энэ гэрээнд нэмэлт, өөрчлөлт оруулах протоколыг дэмжиж байгаа юм. 
Одоо 20 улс нэгдэн ороод байгаа. Үндсэн гэрээний оролцогч 28 улс нэгдэн орсноор энэхүү протокол хүчин төгөлдөр болно. 

Иймд энэхүү Гуравдугаар протоколд нэгдэн орох асуудлыг хэлэлцэж зохих шийдвэр гаргаж өгөхийг хүсч байна. 


Я.Батсуурь: - Г.Занданшатар сайдад баярлалаа. Танилцуулгатай холбогдуулж асуулт асуух гишүүд байна уу? Байхгүй байна. Үг хэлэх гишүүд байна уу? Байхгүй байна. Санал хураалт явуулна. 

Зүүн Өмнөд Азийн Найрамдалт, хамтын ажиллагааны гэрээнд өөрчлөлт оруулах тухай Гуравдугаар протоколд нэгдэн орохыг дэмжье гэсэн томъёоллоор санал хураалт явуулъя. 


10-аас 10. Дэмжигдлээ. 


За уг асуудлыг хэлэлцэн зөвшилцсөн тухай болон Байнгын хорооноос гаргасан санал, дүгнэлтийг, хуралдааны тэмдэглэлийн хамт Засгийн газарт хүргүүлнэ. 


Эхний асуудлыг хэлэлцэж дууслаа. Хоёрдугаар асуудал. 

Хоёр. Монгол Улсын Засгийн газрын гишүүн, Батлан хамгаалахын сайдыг томилох тухай асуудал


Монгол Улсын Засгийн газрын гишүүн, Батлан хамгаалахын сайд Жадамбаа овогтой Энхбаярыг томилох тухай. Хүмүүсээ дуудаарай манайхан. 

За хоёр дахь асуудлаа хэлэлцье. Гишүүд чимээгүй. Монгол Улсын Засгийн газрын гишүүн, Батлан хамгаалахын сайдад Жадамба овогтой Энхбаярыг томилуулах тухай асуудлыг хэлэлцэнэ. Танилцуулгыг Монгол Улсын Ерөнхий сайд С.Батболд хийнэ. 

С.Батболд: - Эрхэм гишүүдийн энэ өдрийн амар амгаланг айлтгая. 


Улсын Их Хурлын 2012 оны 01 дүгээр сарын 20 өдрийн 7 дугаар тогтоолоор хүсэлт гаргасан Засгийн газрын гишүүн, сайд нарыг үүрэгт ажлаас нь чөлөөлсөнтэй холбогдуулаад орон гарсан Засгийн газрын гишүүдийг нөхөн томилох тухай асуудлыг Улсын Их Хурлын Аюулгүй байдал, гадаад бодлогын байнгын хороонд танилцуулж байна. 


Монгол Улсын Үндсэн хуулийн 39 дүгээр зүйлийг 3 дахь хэсэгт Засгийн газрын гишүүдийг Ерөнхий сайдын өргөн мэдүүлснээр Улсын Их Хурал хүн бүрээр хэлэлцэж томилно гэж заасны дагуу Засгийн газрын тухай хуулийн 23 дугаар зүйлийн 1 дэх хэсгийн 1-д заасныг үндэслэн Засгийн газрын гишүүдийг томилуулах асуудлыг Монгол Улсын Ерөнхийлөгчтэй зөвшилцөн Улсын Их Хуралд өргөн мэдүүлсэн болно. 


Засгийн газрын гишүүнээр томилуулахаар нэр дэвшүүлэхдээ ажлын чадвар, туршлагыг харгалзан үзэж удирдан зохион байгуулах авъяас чадвар, ажил хэрэгч чанарыг удирдлага болголоо. 


Эдгээр шалгуурыг үндэслээд Жадамбаагийн Энхбаярыг Монгол Улсын Засгийн газрын гишүүн, Батлан хамгаалахын сайдаар томилуулахаар санал болгож байна. 


Ж.Энхбаяр нь 1973 онд Улаанбаатар хотод төрсөн, 39 настай. Цэргийн нэгдсэн сургууль, Монгол Улсын Их Сургуулийн Хууль зүйн дээд сургууль, Голланд Улсын Маастрихтын их сургуулийг тус тус төгссөн. Эрх зүйч мэргэжилтэй, Бизнесийн удирдлагын магистр цолтой. 1992-2000 онд Газар компанийн ерөнхий захирал, 2000-2002 онд Гаалийн ерөнхий газрын Онцгой албан татварын газрын дарга, 2002-2003 онд Улаанбаатар хотын Гаалийн газарт хэлтсийн дарга, дэд дарга, 2004-2006 онд Гаалийн ерөнхий газарт зөвлөх, 2006-2008 онд Улсын Мэргэжлийн хяналтын газрын дэд дарга, 2008 оноос Монгол Улсын Их Хурлын гишүүнээр ажиллаж байна. Төрийн албанд 12 жил ажилласан. 
Байнгын хорооны гишүүд ээ, 

Монгол Улсын Засгийн газрын гишүүн, Батлан хамгаалахын сайдаар Ж.Энхбаярыг томилуулах саналыг хэлэлцэн дэмжиж өгөхийг хүсье. Анхаарал тавьсанд баярлалаа.

Я.Батсуурь: - Ерөнхий сайдад баярлалаа. Ерөнхий сайдын танилцуулга болоод нэр дэвшигчээс асуулт асуух гишүүд байна уу? Р.Амаржаргал гишүүн, З.Энхболд гишүүн, С.Оюун гишүүн. За Р.Амаржаргал гишүүн асуултаа асууя.  

Р.Амаржаргал: - Би Ерөнхий сайдаас л асуух гэсэн юм л даа. Ерөнхийлөгчтэй зөвшилцсөн байж таарна. Тэгээд Ерөнхийлөгч чухам юу гэсэн юм бол. Тэрийг бас тодорхой хэлээд өгөөч. 
С.Батболд: - Ерөнхийлөгчтэй холбогдох нэр бүхий сайдын асуудлаар бичиг хүргүүлсэн байгаа. Үүний дагуу Ерөнхийлөгч бол Их Хурлын гишүүдийг биш гаднаас гишүүн бус хүнийг томилох нь зүйтэй гэсэн ийм саналыг өгсөн байгаа. 
Засгийн газрын гишүүнийг томилох энэ Монгол Улсын Үндсэн хуулийн 39 дүгээр зүйлийн 3 дахь хэсэг, за Засгийн газрын гишүүдийг Ерөнхий сайдын өргөн мэдүүлснээр Улсын Их Хурал хүн бүрээр хэлэлцэж томилно гэж заасны дагуу, мөн Засгийн газрын тухай хуулийн 23 дугаар зүйлийн 1 дэх хэсгийн 1-д заасныг үндэслээд Ерөнхий сайд бүрэн эрхийнхээ хүрээнд асуудлыг Улсын Их Хуралд оруулж, холбогдох Байнгын хороонд оруулж танилцуулж байна. 

Я.Батсуурь: - З.Энхболд гишүүн асуултаа асууя. 

З.Энхболд: - Ерөнхийлөгчийн 2012 оны 01 сарын 24-ний танд ирүүлсэн бичиг байна л даа. Хариу өгөх тухай гээд. Энд болохоор төрийн хууль тогтоох дээд байгууллага Улсын Их Хурал хууль тогтоомжийн хэрэгжилтийг хангах, гүйцэтгэх эрх мэдэл бүхий Засгийн газар хоорондын эрх үүрэг, эрх мэдлийн хуваарилалтыг хангаж хэрэгжүүлэх үүднээс Улсын Их Хурлын гишүүн бус хүнийг дэвшүүлэх нь зүйтэй гэж байгаа л даа. Энийг хэрэггүй гэж үзээд гишүүн хүнийг оруулж ирж байна уу? 
С.Батболд: - Би түрүүн хэллээ. Яг үндсэндээ адилхан асуулт байна. Р.Амаржаргал гишүүний хувьд. Бид бол өнөөдөр мөрдөгдөж байгаа хуулийн хүрээндээ л асуудлаа шийдэж байгаа шүү дээ. 
Ер нь бол цаашдаа Улсын Их Хурлаар ярьж байгаа. Засгийн газрын гишүүдийг Их Хурлын гишүүнтэй давхцуулж хийлгэхгүйгээр зохих хуулийн өөрчлөлтүүдийг санаачлаад батлуулъя гэсэн ийм зүйл яригдаж байгаа. Хуулийн төслийг ярьж байгаа. Гэхдээ өнөөдөр бол бид нар өнөөдөр үйлчилж байгаа хууль эрх зүйн орчноороо асуудлаа шийдэх ёстой. Тийм учраас би түрүүн ярьсан. Үндсэн хуулийн заалтууд, Засгийн газрын тухай хуулийн заалтууд, Ерөнхий сайдын бүрэн эрхийнх нь хүрээнд энэ асуудлыг оруулж байгаа юм гэж. 
З.Энхболд: - Үндсэн хуулийн заалтыг би сануулмаар байна л даа. Үндсэн хуулийн заалт бол Улсын Их Хурлын гишүүнийг заавал сайд болго гэсэн заалт байдаггүй. Болгоход одоо харшлахгүй ээ, болгож болно гэдэг зүйл байдаг. Тэгэхээр энэ бол сонголттой заалт л даа. 
С.Батболд: - Тийм. 

З.Энхболд: - Хэрвээ өөрт чинь тийм бодлого байгаа бол хууль тогтоох, гүйцэтгэх хоёрыг нь салгая гэж бодож байгаа бол өөрөө гаднаас хүн оруулж ирж болох байсан л даа. Тэгэхээр бодож байгаа бодлого чинь одооноос эхэлж хэрэгжиж болдоггүй юм уу? 

С.Батболд: - За ер нь бол одоо Засгийн газрын гишүүд өмнөх энэ албан тушаал дээр байсан бүх гишүүд Улсын Их Хурлын гишүүд Засгийн газрын гишүүнээр ажиллаж ирсэн. Өнөөдөр үйлчилж байгаа хууль эрх зүйн орчин маань энэ. Бодлого бид нар ярих хийх, хэрэгжүүлэх ёстой. Тэгэхдээ хууль эрх зүйн орчингоо эхлээд бүрдүүлэх ёстой. Тийм учраас энэ дээр бид бол энэ бодлогыг дэмжиж байгаа. Гэхдээ энэ бодлого цаашдаа хууль эрх зүйн орчин болж шийдэгдсэний дараагаар бид хэрэгжүүлэх үүрэгтэй. 
Үндсэн хуулийн заалтыг та дурдлаа. Үндсэн хуулийн заалт нь болно гэсэн заалт байхгүй, болохгүй гэсэн заалт бол бас байхгүй байгаа гэдгийг та ойлгож байгаа. Тийм учраас бид өнөөдөр мөрдөгдөж байгаа хуулийнхаа хүрээнд асуудлыг оруулж байна гэж ингэж хэлж болно. 
З.Энхболд: - Яах вэ Үндсэн хуулийн логик бол өөрт чинь боломж олгож байгаа юм л даа. 

С.Батболд: - Үгүй, надад биш л дээ. Энэ өмнө нь ажиллаж байсан Их Хурлын гишүүд, Ардчилсан намаас сонгогдож ажилласан Их Хурлын гишүүн одоо долоохон хоногийн өмнө, 4, 5-хан хоногийн өмнө ажиллаж байсан гишүүнд энэ боломжийг яг адилхан олгож байгаа. Өнөөдөр ч олгож л байгаа л даа. Тийм учраас энэ шинэ боломж биш л дээ. Угаасаа энэ байсан практик.
З.Энхболд: - Засгийн газрын гишүүнээр хэнийг ч хамаагүй санал болгох эрх өөрт чинь байгаа. 

Улсын Их Хурлын гишүүнийг болдоггүй байсныг 2000 оны Үндсэн хуулийн өөрчлөлтөөр болгож болно гэсэн болохоос заавал болго гэж хэлээгүй байхгүй юу. Би тэр сонголтыг л асуугаад байгаа юм л даа. 
С.Батболд: - Тийм тийм. Тэгээд одоо тэр болно гэдэг заалтын дагуу өөртөө олгогдсон бүрэн эрхийн дагуу оруулж байна. 
З.Энхболд: - Хоёрдугаарт, манай Байнгын хороонд хамаагүй, Ерөнхийлөгчийн бичиг дээр бас Тэргүүн шадар сайд гэдэг бол хамтарсан Засгийн үед байсан албан тушаал юм. Энэ дээр одоо дахиж хүн томилох нь буруу юм аа гэсэн байгаа. Тэрийг одоо юу гэж бодож байна. 
С.Батболд: - Засгийн газрын бүтэц бүрэлдэхүүний бол, бид бол хуулиараа явж байгаа шүү дээ, дахиад хэлэхэд. Засгийн газрын бүтэц, бүрэлдэхүүний хууль 2008 онд батлагдсан. Энэ бүтэц бүрэлдэхүүнээрээ л энэ Засгийн газар ажиллаж байгаа. Энэ бүтэц бүрэлдэхүүнээр ажиллаж байгаагийн бас нэг том үндсэн зорилт, зарчим бол бид Засгийн газрын мөрийн хөтөлбөрийн зорилтуудаа хамтарсан хэлбэрээр ч тэр, дангаараа ч тэр бид хэрэгжүүлэх үүрэгтэй, ухамсартай гэж ойлгож байгаа учраас бид энэ бүтэц бүрэлдэхүүнээрээ цааш нь ажиллах ёстой гэж үзэж байгаа. Хууль маань өнөөдөр Засгийн газрын ажиллах орчин маань энэ бүтэц, бүрэлдэхүүнээрээ байгаа. 2008 онд батлагдсан. 
З.Энхболд: - Яах вэ бүтцийн тухай хууль бол хэвээрээ байгаа. Хамтарч байх үед тааруулсан бүтэц байгаа. Манай намын даргад ажилтай болгож, хяналттай болгохын тулд түрүүчийн..
С.Батболд: - Энэ бол одоо танай нам тэгж ойлгож байсан байна. Энэ бол одоо эрхэм гишүүн та тэгж ойлгож байсан байна. Бид бол хамтарч байгаад энэ Засгийн газрын мөрийн хөтөлбөрийг хэрэгжүүлэх ийм функц бүхий, үүрэг хариуцлага бүхий ийм албан тушаал гэж үзэж байсан учраас энийг холбогдох Байнгын хороон дээр яригдах асуудал болох байх гэж ингэж бодож байна. 
Ер нь дахин хэлэхэд бүтэц бүрэлдэхүүн цаашид хэвээрээ. Яагаад гэвэл зорилт хэвээрээ байгаа учраас ингэж ажиллах болно. 
З.Энхболд: - За нэр дэвшигчээс асууя. Өөрийн чинь намтар дээр Маастрихтын их сургууль гэж байх юм. Хэдэн жил явж төгсдөг, ямар учиртай сургууль юм? Би одоо энэ Улсын Их Хурал, Засгийн газар томилогдож байгаа маш олон хүний намтар дээр энэ их сургуулийн нэрийг хараад байгаа юм. Тэгээд энэ одоо ямар учиртай сургууль байдаг юм, ямар программ байдаг юм, хэдэн жил сурдаг юм? Диплом нь юу байдаг юм? Хүн болгон төгссөн сургууль болохоор би сонирхоод байгаа юм. 
Ж.Энхбаяр: - За хариулъя. За энэ Маастрихтын их сургууль гээд яг бизнесийн удирдлагын чиглэлээр мастер цол олгодог ийм сургалт хоёр удаа зохион байгуулагдсан юм, Монголд. 
Анхны төгсөгчид нь одоо манай MCS компанийн Ж.Оджаргал, Монхангайн С.Сэргэлэн, Голомт банкны Д.Баясгалан тэргүүтэй улсууд бий. Дараагийн ээлжинд, хоёр дахь ээлжинд нь төгсөх улсуудаас манай Гадаад хэргийн сайд Г.Занданшатар, Их Хурлын гишүүн С.Бямбацогт болон өнөөдрийн Монголбанкны удирдлагад ажиллаж байгаа хэд хэдэн улсууд байдаг. Үнэхээр их үр дүнтэй сайн сургууль болсон. Энэ сургуулиас төгссөн бүх улсууд Монгол Улсыг бүхий л эдийн засаг, бизнесийн салбарт маш амжилттай ажиллаж байгаа. 
Энэ бол яг Маастрихтын их сургуулийн өөрийнх нь хөтөлбөр. Энэ сургууль маань дэлхийд яг менежментын, бизнесийн чиглэлээр сургалт явуулдаг шилдэг 50 сургуулийн нэгд орсон ийм сургууль юм даа гэж. 
З.Энхболд: - Асуултад хариулахгүй байна л даа. 

Ж.Энхбаяр: - Энэ сургууль маань 2 жилийн хугацаанд явагдсан ийм сургалт байгаа. 

З.Энхболд: - 1999 онд Хууль зүйн сургууль төгсчихөөд. Цэргийн нэгдсэн дээд сургуулийг бол төгсөөгүй юм байна шүү дээ. 
Ж.Энхбаяр: - Тийм. 

З.Энхболд: - Дараа нь МУИС-ийн Хууль зүйд орчихоод тэрийгээ төгсчихөөд Голланд явсан юм байна. Тийм үү? 
Ж.Энхбаяр: - Тийм. 

З.Энхболд: - Тэгээд 2 жил.

Ж.Энхбаяр: - Биш ээ. Энэ сургууль маань outreach программ гээд энэ сургалт явагдсан сургууль л даа. Бид нөгөө энд яг бизнес, албан газар, төрийн байгууллагад ажиллаж байгаа улсууд ажлын байрнаасаа хөндийрөлгүйгээр суралцах бололцоог нь 2 жил хагасын хугацаанд хангагдаад...
З.Энхболд: - Эчнээ юм уу? Ирж очдог. 

Ж.Энхбаяр: - Багш нар нь бүгд тэндээс нь ирдэг. 
З.Энхболд: - Монголд зориулсан программ юм уу? 

Ж.Энхбаяр: - Монголд зориулсан 2 жил хагасын программ. Хоёр удаа зохион байгуулагдсан даа.
З.Энхболд: - Тэгээд MBA гэдэг юм авах уу? Тийм ээ. 

Ж.Энхбаяр: - Тийм. MBA. 

Я.Батсуурь: - С.Оюун гишүүн асуултаа асууя. 

С.Оюун: - Салбарын тодорхой асуудлыг асууя гэж бодож байна. Энхийг сахиулах чиглэлээр манай Монголын зэвсэгт хүчнийхэн бас нэлээн олон орнуудад ажиллаад бас туршлагатай болж байгаа. Тэгэхдээ энд хоёр өөр ялгаа байгаа юм. Нэг нь НҮБ-ын Энхийг сахиулах мандаттай, НҮБ-ын мандаттай. Нэг нь болохоор НҮБ-ын мандатгүй. Жишээлбэл, Иракт манай цэргүүд явсан. Афганистан ч гэсэн би НҮБ-ын мандатгүй болов уу гэж бодоод байна. Тийм ээ. НАТО энэ тэр байгаад байдаг. Тэгэхээр та цаашдаа энэ салбарыг тэргүүлэх юм бол энхийг сахиулах чиглэлээр зөвхөн НҮБ-ын мандаттай тийм орнуудад цэргүүдийг явуулахыг дэмжих юм уу, эсвэл заавал НҮБ-ын мандат гэлтгүй, жишээлбэл Ирак шиг ийм ажиллагаанд ямар байр суурьтай байх вэ? 
Ж.Энхбаяр: - Энэ батлан хамгаалах салбар гэдэг маань юуны өмнө тэмдэглэж хэлэхийг хүсч байгаа юм бол эрх барьж байгаа улс төрийн намууд энэ салбарын талаар зарчмын ямар нэгэн байр суурины зөрчил байхгүй байгаа нь туйлын таатай. 

Монгол Улсын Үндэсний Аюулгүй байдлын зөвлөл, түүнээс гарсан шийдвэрийн дагуу өнөөдөр мөрдөж байгаа бусад хууль, тогтоомжийн хүрээнд Монгол Улс гадаадад цэргийн үйл ажиллагаа явуулж байгаа. Яг Ирак болон Афгантай холбоотой үйл явдал бол таны хэлсний дагуу бас зарчмын өөр нөхцөл шаардлагын үүднээс Монгол Улс тэр бүрэлдэхүүнд цэргийн хүчээ илгээсэн. Өнөөдөр нийт 456 цэргийн албан хаагч үүрэг гүйцэтгэж байгаа. Үүн дотроос 360 гаруй албан хаагч яг Афганд өнөөдөр яг үүрэг гүйцэтгэж байна. Удахгүй гурав дахь том батальон буюу 850 хүний бүрэлдэхүүнтэй цэргийн албан хаагч Өмнөд Суданд илгээгдэх бэлтгэлээ хангаад үндсэндээ дуусч байгаа. 
Мэдээж өнөөдөр дэлхийн нөхцөл өөрчлөгдөн хувьсаж байгаа энэ нөхцөл байдалд бид маш сайн дүн шинжилгээ хийх ёстой. Ялангуяа цаашдаа бол НҮБ-ын мандат доор Монгол Улс гадаад цэргийн үйл ажиллагааг явуулах, үүнд идэвхтэй оролцох, энүүгээр дамжуулж Монгол Улсынхаа нэр хүндийг олон улсын тавцанд өргөх энэ бодлогоо үргэлжлүүлэх ёстой л гэж би ойлгож байгаа. 
Я.Батсуурь: - За хэлэлцэж байгаа асуудалтай холбогдуулан гишүүд асуулт асууж хариулт авлаа. Үг хэлэх гишүүд байна уу? З.Энхболд гишүүн, Н.Ганбямба гишүүн. За Н.Ганбямба гишүүн эхлээд. 
Н.Ганбямба: - За баярлалаа. Ерөнхийдөө салбарын сайд нарын асуудлууд Байнгын хороодуудаар яригдаж эхэлж байна. Ер нь цаашдаа Үндсэн хуульд өөрчлөлт орж Үндсэн хуулийн жинхэнэ өөрийнх нь концепциор бол нөгөө Их Хурлын гишүүн Засгийн газрын гишүүн хамтарч болохгүй концепцитэй юм шүү дээ. Тэр 2000 оныхоо өөрчлөлтөөр ингэж явж байгаа. Ялангуяа тэр Ц.Элбэгдорж гуайн Засгийн газрын үед бол хамтруулаад ингээд яачихсан. Энэ журмаар л яваад байгаа юм. Одоо бол цаашдаа бол Үндсэн хуульд өөрчлөлт орсон хойно бол харин энэ асуудлыг ярих боломжтой болно гэж бодож байгаа юм. 
За би зүгээр томилогдож байгаа Ж.Энхбаяр гишүүний хувьд бол энэ салбар дээрээ бас нэлээн туршлага, мэдээлэл сайтай ийм гишүүн гэж ойлгож байгаа. Тэгээд энэ салбарт очиход чинь Ардчилсан нам гэж андуурахаар болчихсон байгаа шүү. Нөгөө батлан хамгаалах чинь уг нь улс төрөөс их ангид тийм салбар байх ёстой. Тэгэхээр энэ дээр энэ улс төрийн нөлөөллийг жаахан салгах хэрэгтэй шүү гэдгийг л одоо голлож онцолж хэлмээр байна. Яамны бүтэц, одоо нөгөө Зэвсэгт хүчний жанжин штаб гэж байгаа. Яамныхаа аппарат энэ тэрийг очиж хараарай. Энд чинь ерөөсөө ингээд улс төрийн баахан тийм салбар шиг юм болчихсон байж байгаа. Энэ чинь 3 жил гаруйн хугацаанд ерөөсөө тодорхой болсон зүйл шүү дээ. Ийм мэтийн юмнуудыг одоо жаахан арми шиг арми, зэвсэгт хүчний ерөнхий штаб байгаа шүү дээ. Энэ штабынхаа бүрэлдэхүүн гээд. Тэгээд тэр сургууль соёл, энэ бүрэлдэхүүнүүдийг нэлээн чадваржуулах талаар. Улс төрийн биш бөгөөд энэ мэргэжлийн байгууллага салбар болох тал дээр онцгой анхаарч ажиллах хэрэгтэй шүү гэдгийг сануулж хэлэх гэж байна. 
Я.Батсуурь: - З.Энхболд гишүүн саналаа хэлье. 

З.Энхболд: - Ардчилсан намын бүлгийн шийдвэр гарсан. Ерөнхийлөгчийн ярьж байгаа хууль тогтоох, гүйцэтгэх байгууллага тусдаа байх ёстой гэдэг зарчмаа барих ёстой. Тийм учраас энэ Их Хурлын гишүүн хэрвээ сайд болохоор нэр дэвшиж байгаа бол дэмжиж болохгүй гэдэг бүлгийн шийдвэрийгээ зарлаж байна. Тэгээд дэмжихгүй байна. 
Я.Батсуурь: - Хэлэлцэж байгаа асуудалтай холбогдуулан гишүүд үг хэлж дууслаа. За Н.Энхболд гишүүн үг хэлье. 
Н.Энхболд: - Дэмжиж байна. Сайн ажиллах хэрэгтэй. Хоёрхон зүйл хэлэх гэсэн юм. Нэгдүгээрт, энэ энхийг сахиулах хүчний тал дээр сая зүгээр, зөвхөн НҮБ-ын мандаттай гээд ярьчих шиг боллоо. Бид янз бүрийн нөхцөл байдалд, янз бүрийн улс төрийн, эдийн засгийн бусад шалтгаануудаар зөвхөн НҮБ-ын мандаттай биш бусад энхийг сахиулах ийм үйл ажиллагаанд бас оролцож ирсэн. Одоо ч оролцож байгаа. Цаашдаа энийгээ тэр тухай тухайн үеийн нөхцөл байдал, манайд хэрэгтэй хэрэггүй талаас нь, улс төрийн ач холбогдол талаас нь, аюулгүй байдлын ач холбогдол талаас нь, бүх талаас нь харж байж би тухай тухайн үед нь шийдэж явах ёстой асуудал гэж бодож байна. Зөвхөн НҮБ-ын мандаттай юманд орно гэдэг бол бас жаахан өрөөсгөл байх болов уу. Тэгээд хэрэв томилогдоод очвол энийгээ сайн анхаарна биз. Үндэсний Аюулгүй байдлын зөвлөл, Улсын Их Хурал, Засгийн газраас шийдвэрүүдтэй сайн уялдуулж байх ёстой гэж бодож байна. 
Ерөнхий сайдын оруулж байгаа саналыг зарчмын хувьд дэмжиж байгаа. Ер нь зүгээр Үндсэн хуульд нэмэлт, өөрчлөлт оруулах, шинэчлэл хийх тухай асуудлын хүрээнд бид сайд нарын, Улсын Их Хурлын гишүүн сайдын үүргийг давхар гүйцэтгэдэг юмыг аль болохоор бага хэмжээнд байлгахаар бодож байгаа. Харамсалтай нь энэ цаг хугацааны хүчин зүйлээс болоод энэ удаагийн Их Хурлаар энэ Үндсэн хуульд нэмэлт оруулж тэр Засгийн газрын гишүүдийн гуравны нэгээс дээшгүй нь Их Хурлын гишүүн байж болно гэсэн ийм санал маань амжихгүй юм шиг байна. Хүсвэл ч уг нь явах л байсан л даа. 
Тэгэхдээ Ерөнхийлөгч бас би байгаа хугацаандаа энэ Үндсэн хуульд нэмэлт, өөрчлөлт оруулах асуудлыг бас шийдэхгүй гэж хэлж байр сууриа илэрхийлсэн энэ юмнуудтай холбоотой байгаа байх. Ерөнхий сайдын хувьд өнөөдөр хүчин төгөлдөр мөрдөж байгаа хуулийн хүрээнд, өөрийнхөө бодлогын хүрээнд Засгийн газрын үлдсэн хугацаанд тулгарч байгаа бодлого, хэрэгжүүлэх зорилтууд, түүний цар хүрээ, энэ юмтай холбогдуулаад, бүтэц бүрэлдэхүүнтэйгээ холбогдуулж энэ саналаа оруулж ирж байгаа байх гэж ойлгож байна. Тийм учраас дэмжиж байгаа. 
Я.Батсуурь: - Баярлалаа. Хэлэлцэж байгаа асуудалтай холбогдуулж үг хэлэх юм уу. За Г.Занданшатар гишүүн. 
Г.Занданшатар: - Нэгдүгээрт энэ энхийг сахиулах үйл ажиллагаанд оролцож байгаа асуудлаар ялангуяа НҮБ-ын мандаттай гэж хэллээ гэж ойлгосон. Зөвхөн гэж биш ялангуяа гэсэн. Тэгэхээр ялангуяа гэхээр НҮБ-ынх түлхүү оролцоно гэсэн санаа юм болов уу гэж ойлгож байна. Тийм учраас бусад нөхцөл байдал дээр анхаарах ёстой. 
Хоёрдугаарт, ер нь энэ парламентын гишүүн, Засгийн газрын гишүүн байх уу, үгүй юу гэдэг асуудал дэлхий нийтэд ч гэсэн маргаантай онолын асуудал шүү дээ. Сонгодог парламентын засаглалтай улсуудад Улсын Их Хурлын гишүүн Засгийн газрын гишүүн байдаг тийм улс зөндөө байна. Одоо зөвшөөрдөг улсууд зөндөө байна. Зөвшөөрдөггүй улсууд ч бас байна. Тэгэхээр энэ бол Үндсэн хуулиараа л зохицуулагдаж байгаа асуудал учраас өнөөдөр бол энэ онолын маргааны сэдэв биш байх аа гэж бодож байгаа юм. 
Я.Батсуурь: - За үүгээр гишүүд үг хэлж дууслаа. Санал хураалт явуулъя. Саналын томъёолол уншъя. 

Монгол Улсын Засгийн газрын гишүүн, Батлан хамгаалахын сайдад Жадамба овогтой Энхбаярыг томилуулах тухай Монгол Улсын Ерөнхий сайдын саналыг дэмжье гэсэн томъёоллоор санал хураалт явагдаж байна. 
14-өөс 12. 

Байнгын хорооны санал, дүгнэлтийг Улсын Их Хурлын нэгдсэн чуулганд Х.Жекей гишүүн танилцуулах уу. За үүгээр өнөөдрийн Байнгын хорооны хуралдаан хэлэлцэх асуудлаа хэлэлцэж дууслаа. Гишүүдэд баярлалаа. 
Хуралдаан 16 цаг 45 минутад өндөрлөв.

Соронзон хальснаас буулгасан: 

